
Komunike Političkih direktora Upravnog odbora Vijeća za
implementaciju mira i organa vlasti Bosne i Hercegovine nakon
vanredne sjednice Vijeća za implementaciju mira organizirane

povodom obilježavanja desetogodišnjice potpisivanja Dejtonsko-
pariškog mirovnog sporazuma

Politički direktori Upravnog odbora Vijeća za implementaciju
mira,  su se 14. decembra 2005. godine u Parizu sastali s
organima  vlasti  Bosne  i  Hercegovine  koje  predstavljaju
predsjedavajući Predsjedništva BiH gospodin Ivo Miro Jović,
premijer BiH gospodin Adnan Terzić i ministar vanjskih poslova
gospodin Mladen Ivanić, na vanrednoj sjednici održanoj pod
predsjedavanjem  francuskog  političkog  direktora  gospodina
Stanislasa de Laboulayea, kako bi obilježili desetu godišnjicu
Dejtonsko-pariškog mirovnog sporazuma.

Podsjećajući da je krajem 1995. godine Bosna i Hercegovina
bila  razrušena  zemlja,  njeni  građani  traumatizirani,  a
infrastruktura  uništena  troipogodišnjim  ratom,  politički
direktori i predstavnici Bosne i Hercegovine su naglasili da
je  deset  godina  nakon  okončanja  rata  ostvaren  izuzetan
oporavak koji snažno svjedoči o opredjeljenosti međunarodne
zajednice  za  Bosnu  i  Hercegovinu,  kao  i  o  hrabrosti  i
sposobnosti koju su građani Bosne i Hercegovine pokazali tokom
deset godina od potpisivanja Dejtonsko-pariškog sporazuma.

Danas  u  Bosni  i  Hercegovini  vlada  mir,  više  od  milion
izbjeglica  i  raseljenih  lica  vratilo  se  u  svoje  domove,
ekonomija  doživljava  rast,  a  Evropska  unija  je  započela

pregovore o Sporazumu o stabilizaciji i pridruživanju sa BiH.

Građani Bosne i Hercegovine su se vlastitim naporima, i uz
praktičnu i političku pomoć svojih partnera iz međunarodne
zajednice,  uspjeli  distancirati  od  katastrofe  političog
kolapsa  i  nasilja.  Oni  sada  idu  putem  koji  vodi  ka
prosperitetu  i  sigurnosti  zemlje  kao  punopravne  članice
euroatlanske zajednice država.   

Građani Bosne i Hercegovine su takođe mnogo toga žrtvovali,
podržavali su proces tranzicije i prihvatali teškoće koje su
neizbježni dio prvih faza reforme. Sada imaju pravo da očekuju
brže  i  značajnije  poboljšanje  životnog  standarda.  Iako  je
postignuto  mnogo,  ostaje  i  dalje  mnogo  toga  da  se  uradi.
Politički  organi  vlasti  imaju  dužnost  da  osiguraju  ova
poboljšanja.  

Upravni  odbor  i  organi  vlasti  BiH  su  se  usaglasili  da
prioritet  mora  biti  prevazilaženje  još  prisutnih
međunacionalnih  predrasuda  u  interesu  Bosne  i  Hercegovine,
koja je dom svim svojim građanima, kroz:

Moderniziranje  dejtonskog  Ustava  da  bi  se  poboljšala
funkcionalnost i efikasnost Bosne i Hercegovine i njenih
institucija  kako  bi  BiH  postala  država  koja  svoje
građane stavlja na prvo mjesto
Izručenje preostalih osoba optuženih za ratne zločine
Tribunalu u Hagu, uključujući Radovana Karadžića i Ratka
Mladića
Održavanje  procesa  povratka  u  vrhu  političkih
prioriteta; ovaj proces neće biti okončan sve dok i
posljednji građanin koji je iskazao želju da se vrati ne
bude imao priliku da to i uradi
Okončanje  administrativnog  procesa  koji  će  osigurati
moderne  i  efikasne  policijske  snage  u  Bosni  i
Hercegovini
Okončanje  provedbe  reforme  odbrane  i  reforme
obavještajnog sektora, kako bi se povećala efikasnost i



ekonomičnost oružanih snaga te njihovo stavljanje pod
punu kontrolu države
Okončanje  procesa  ujedinjenja  Mostara  i  pružanje
građanima Mostara usluga i prednosti koje nudi svaki
normalan evropski grad
Usvajanje  procesa  koji  je  utemeljila  Komisija  za
Srebrenicu kao modela koji se može primijeniti i na
druga  ratna  stradanja,  i  kroz  Državnu  komisiju,  te
poduzimanje odgovarajućih mjera na promoviranju istine i
pomirenja  kao  neophodnih  elemenata  poslijeratnog
oporavka zemlje
Ubrzanje  ekonomskih  reformi,  uključujući
restrukturiranje duga, poresku reformu i restukturiranje
preduzeća kako bi se osigurao prosperitet za sve građane
Bosne i Hercegovine
Unapređenje i jačanje civilnog društva kako bi građani
Bosne  i  Hercegovine  u  potpunosti  sudjelovali  u
demokratskim  procesima  i  preuzeli  inicijativu  za
promoviranje  ekonomskog  razvoja
Okončanje  kašnjenja,  koje  ima  štetne  efekte,  u
ispunjavanju  obaveza  Bosne  i  Hercegovine  prema
Bolonjskoj deklaraciji, usmjeravanje prijeko potrebnih
sredstava  i  resursa  u  oblast  obrazovanja,  kao  i
zaustavljanje  ozbiljnog  političkog  i  administrativnog
zanemarivanja djece školskog uzrasta i studenata
Osiguranje  da  organi  vlasti  BiH  preuzmu  političku
odgovornost  za  izvršavanje  zadataka  koje  trenutno
provode institucije međunarodne zajednice te istovremeno
zadržavanje  angažmana  međunarodne  zajednice  u  BiH  na
razumnom i konstruktivnom nivou u skladu s potrebama
Bosne  i  Hercegovine  u  procesu  njene  tranzicije  ka
tržišnoj demokraciji.

Građani  Bosne  i  Hercegovine  su  učinili  mnogo  toga  da  bi
zacijelili rane u svim segmentima života. Pri tome su pokazali
snagu  i  strpljenje,  inventivnost  i  sposobnost  da  oproste.
Dobili su bitku koja je vođena tokom posljednjih deset godina.



Sada njihovi lideri trebaju ovu zemlju povesti u novu fazu.   


